
1. INTRODUCIÓN 

O alumnado con altas capacidades intelectuais é considerado alumnado con 

necesidades específicas de apoio educativo, seguindo o Decreto 229/2011 onde se 

regula a atención á diversidade na Comunidade Autónoma de Galiza. Establécese que a 

diversidade é unha realidade social, polo tanto, unha realidade en cada centro docente, 

en cada comunidade educativa. E a resposta educativa a esa diversidade debe 

concretarse en cada proxecto educativo, en cada ensinanza, na coordinación docente, 

na atención ao alumnado, na oferta de recursos e medidas educativas, nos compromisos 

familiares e sociais e en todo o que contribúa ao máximo desenvolvemento persoal e 

social do alumnado. 

 

2. CONCEPTOS 

Pódese considerar que as altas capacidades intelectuais son un feito diferencial que 

supón a presenza dun potencial elevado nalgunha área o nalgunhas áreas do 

desempeño humano en comparación cun grupo de referencia.  

En todo caso, seguindo o modelo dos tres aneis de Renzulli (1978), terá esta 
consideración o alumnado que presente: 

- Unha capacidade intelectual superior. 

- Un alto nivel de creatividade. 

- Persistencia nas tarefas de alta complexidade intelectual ligada as súas áreas de 
interese. 

En consecuencia, o cociente intelectual debe ser un indicador máis, pois do que se 
trata é de realizar unha avaliación e intervención multidimensional (non só 
psicométrica), que teña en conta outros indicadores cuantitativos e cualitativos, como 
son: a creatividade, o desenvolvemento evolutivo, a capacidade lóxica, o ritmo de 
aprendizaxe, a capacidade verbal, os intereses, a persistencia nas tarefas e outras 
características propias da alta capacidade intelectual. 

Agora ben, considerando as posibles manifestacións das altas capacidades 
intelectuais, cómpre diferenciar entre precocidade, talento e superdotación. 

- Precocidade intelectual. Supón un desenvolvemento cognitivo máis rápido que 
o resto dos/as nenos/as da mesma idade. Fálase de precocidade intelectual cando as 
habilidades ou capacidades se adquiren antes do esperado, seguindo criterios 
cronolóxicos. 

- Talento. Refírese a aqueles nenos/as que amosan unha alta capacidade para 
unha ou varias áreas concretas do coñecemento e/ou habilidades excepcionais, pero 
non en todas.  

Hai que diferenciar entre talento simple (creativo, lóxico, matemático, verbal, social, 
deportivo) e o talento complexo (académico, artístico – figurativo). 

- Superdotación intelectual. Implica un perfil cognitivo superior e homoxéneo, 
cun elevado dominio en todas as áreas de coñecemento ou habilidades. No alumnado 
superdotado converxen un nivel intelectual elevado, unha alta creatividade e gran 
persistencia en determinadas tarefas. 

 

3. INTERVENCIÓN EDUCATIVA CO ALUMNADO CON ALTAS CAPACIDADES 
INTELECTUAIS. 

3.1. ORIENTACIÓNS PARA O CENTRO EDUCATIVO. 

- Recoller no Plan Xeral de Atención á Diversidade as medidas educativas que se 
levan a cabo con este alumnado con altas capacidades intelectuais, incorporando e 
desenvolvendo estas nas distintas programacións. 

- Ter en conta a consideración a atención educativa ao alumnado con altas 
capacidades intelectuais á hora de organizar a distribución do profesorado. 

- Sensibilizar ao profesorado 

- Detectar as necesidades de formación do profesorado relacionadas coa atención 
ao alumnado con altas capacidades intelectuais. 

- Contemplar, na Programación Xeral Anual, a coordinación entre os distintos 
profesionais que interveñen co alumnado. 

- Garantir a coordinación entre a familia, o profesorado e os servizos de 
orientación. 

 

3.2. ORIENTACIÓNS PARA A AULA. 

É necesario que o profesorado que ten este tipo de alumnado: 

- Potencie o diálogo e a comunicación, dedicando tempo na aula á reflexión oral 
(grupal e individual), xerando confianza para expoñer os pensamentos e opinións. 

- Respecte a diversidade de todo o alumnado, sendo coidadoso/a coas expresións 
usadas nas interaccións. 

- Interveña ante os posibles prexuízos e/ou estereotipos que poidan xurdir na 
aula, evitando comparacións. 

- Posibilite o acceso do alumnado a múltiples materiais e fontes de información 
para que afonde nos temas do seu interese. 

- Reforce a creatividade, o pensamento diverxente e a iniciativa emprendedora. 

- Ofreza posibilidades de éxito ao alumnado en base ao desenvolvemento das súas 
potencialidades. 

 

4. OFERTA DE MEDIDAS EDUCATIVAS ORDINARIAS 

No Decreto 229/2011 aparecen unha serie de medidas ordinarias, entre as que, 
centrándonos no alumnado con altas capacidades intelectuais, destacan: 

- Adecuación da estrutura organizativa do centro e da organización e xestión da 
aula ás características do alumnado. 

- Adecuación das programacións didácticas ao contorno e ao alumnado. 

- Metodoloxías baseadas no traballo colaborativo en grupos heteroxéneos, titoría 
entre iguais, aprendizaxe por proxectos e outras que promovan a inclusión.  

- Desdobramentos de grupos. 

- Programa de enriquecemento curricular. 

- Programa de habilidades sociais. 

 

Programas de enriquecemento curricular. 

Das medidas ordinarias de atención á diversidade esta é a máis axeitada para o 
alumnado con altas capacidades intelectuais. 

Trátase dun programa de tratamento personalizado onde a finalidade é promover o 
desenvolvemento dos distintos talentos, dando resposta as inquedanzas, ás 
potencialidades e ao interese por aprender que manifeste o/a alumno/a e manter o seu 
nivel de motivación. 

As persoas especialistas en altas capacidades do EOE son os encargados de dar ao 
departamento de orientación pautas concretas  sobre este programa, para o alumnado 
de altas capacidades intelectuais.  

Os programas de enriquecemento curricular deberán desenvolverse na aula 
ordinaria e terán como referente o currículo do curso no que está escolarizado/a.  

A participación nun deste programas deberá quedar reflectido nos documentos 
oficiais de avaliación do alumnado.  

 

5. OFERTA DE MEDIDAS EDUCATIVAS EXTRAORDINARIAS. 

O citado Decreto 229/2011 define como medidas extraordinarias de atención á 
diversidade “todas aquelas dirixidas a dar respostas ás necesidades educativas do 
alumnado con necesidades específicas de apoio educativo que poden requirir 
modificacións significativas do currículo ordinario e/ou supoñer cambios esenciais no 
ámbito organizativo, así como, de ser o caso, nos elementos de acceso ao currículo ou 
na modalidade de escolarización”. Para a súa aplicación é necesaria a autorización da 
inspección educativa. 

Para o alumnado con altas capacidades intelectuais destacan dúas destas medidas 
extraordinarias: 

 

A) Adaptacións curriculares 

Trátase da modificación curricular dos elementos prescriptivos do currículo, o que 
se pretende é situar o proceso de ensinanza aprendizaxe na liña base dun/dunha 
alumno/a con altas capacidades intelectuais, nos seus coñecementos, habilidades e 
destrezas previas. 

Agora ben, o feito de que o alumnado teña adaptación curricular non significa nin 
poder ser motivo de ningún tipo de exclusión, dado que ten que compartir cos seus 
compañeiros/as da clase as súas aprendizaxes, achegar as súas inquedanzas e recibir as 
dos seus compañeiros/as.  

As adaptacións curriculares deben realizarse tanto cando se adopten medidas de 
flexibilización da duración do período de escolarización, como cando se opte por que 
un/unha alumno/a con altas capacidades intelectuais curse no nivel inmediatamente 
superior unha ou varias materias. 

 

B) Flexibilización da duración do período de escolarización. 

Está regulada no Decreto 229/2011 en relación aos cursos que un/unha alumno/a 
con altas capacidades intelectuais en cada unha das etapas. En primaria poderá, 
excepcionalmente, aumentarse un ano respecto do establecido con carácter xeral. En 
secundaria, tamén  poderá, excepcionalmente, aumentarse un ano. 

mailto:ies.san.rosendo@edu.xunta.es


 

 
CONSELLERÍA DE CULTURA, 
EDUCACIÓN E ORDENACIÓN 
UNIVERSITARIA 

 
IES PLURILINGÜE 

SAN ROSENDO 
Av. As San Lucas, 33  27740- Mondoñedo-Lugo 

Teléfono 982870539    Fax 982870549 
e-mail: ies.san.rosendo@edu.xunta.es 

http://centros.edu.xunta.es/iessanrosendo 
  

 

 

A proposta desta medida debe pasar por unha pausada reflexión entre a xefatura do 
departamento de orientación, o equipo docente e a familia, pois debe valorarse a 
utilidade da medida e a oportunidade ou o mellor momento para levala a cabo.  

A flexibilidade do período de escolarización non equivale só a un simple adianto de 
curso, pois debe ir acompañada da correspondente adaptación curricular. 

